
REGLUGERÐ FRAMKVÆMDASTJÓRNARINNAR (ESB) 2023/822 

frá 17. apríl 2023 

um breytingu á reglugerð (ESB) nr. 461/2010 að því er varðar gildistíma hennar (*) 

FRAMKVÆMDASTJÓRN EVRÓPUSAMBANDSINS HEFUR, 

með hliðsjón af sáttmálanum um starfshætti Evrópusambandsins, 

með hliðsjón af reglugerð ráðsins nr. 19/65/EBE frá 2. mars 1965 um beitingu 3. mgr. 85. gr. sáttmálans gagnvart tilteknum 

flokkum samninga og samstilltra aðgerða (1), einkum 1. gr., 

að höfðu samráði við ráðgjafarnefndina um samkeppnishömlur og markaðsráðandi stöðu, 

og að teknu tilliti til eftirfarandi: 

1) Fram til 31. maí 2023 veitir reglugerð framkvæmdastjórnarinnar (ESB) nr. 461/2010 (2) flokkum lóðréttra samninga og 

samstilltra aðgerða á sviði vélknúinna ökutækja hópundanþágu frá banninu í 1. mgr. 101. gr. sáttmálans, með fyrirvara 

um tiltekin skilyrði. 

2) Fylgst var með beitingu reglugerðar (ESB) nr. 461/2010 og hún metin skv. 7. gr. þeirrar reglugerðar. Það mat leiddi í 

ljós að beiting reglugerðar (ESB) nr. 461/2010 hefur í heildina verið talin jákvæð. 

3) Ávinningur af hópundanþágunni, sem komið er á fót með reglugerð (ESB) nr. 461/2010, takmarkast við lóðrétta 

samninga og samstilltar aðgerðir á sviði vélknúinna ökutækja sem gera má ráð fyrir með nægjanlegri vissu að séu í 

samræmi við skilyrðin sem sett eru fram í 3. mgr. 101. gr. sáttmálans. Hvað það varðar hefur ekki orðið nein umtalsverð 

breyting á þeim markaðsaðstæðum sem liggja til grundvallar reglugerð (ESB) nr. 461/2010 og því er enn hægt að gera 

ráð fyrir því með nægjanlegri vissu að lóðréttir samningar og samstilltar aðgerðir á sviði vélknúinna ökutækja sem 

reglugerðin gildir um uppfylli áfram skilyrðin sem sett eru fram í 3. mgr. 101. gr. sáttmálans. Því ætti að framlengja 

beitingu reglugerðar (ESB) nr. 461/2010. 

4) Til að gera framkvæmdastjórninni kleift að taka tillit til hugsanlegra breytinga á markaðsaðstæðum ætti að framlengja 

gildistíma reglugerðar (ESB) nr. 461/2010 um fimm ár. 

5) Því ætti að breyta reglugerð (ESB) nr. 461/2010 til samræmis við það. 

  

(*) Þessi ESB-gerð birtist í Stjtíð. ESB L 102I, 17.4.2023, bls. 1. Hennar var getið í ákvörðun sameiginlegu EES-nefndarinnar nr. 292/2023 frá 

27. Október 2023 um breytingu á XIV. viðauka (Samkeppni) við EES-samninginn (bíður birtingar). 

(1) Stjtíð. EB 36, 6.3.1965, bls. 533/65. 

(2) Reglugerð framkvæmdastjórnarinnar (ESB) nr. 461/2010 frá 27. maí 2010 um beitingu 3. mgr. 101. gr. sáttmálans um starfshætti Evrópu-

sambandsins gagnvart tilteknum flokkum lóðréttra samninga og samstilltra aðgerða á sviði vélknúinna ökutækja (Stjtíð. ESB L 129, 

28.5.2010, bls. 52). 

SAMÞYKKT REGLUGERÐ ÞESSA: 

1. gr. 

Reglugerð (ESB) nr. 461/2010 er breytt sem hér segir: 

1) Í stað 7. gr. kemur eftirfarandi: 

„7. gr. 

Framkvæmdastjórnin skal fylgjast með beitingu þessarar reglugerðar og framkvæma mat á henni fyrir 31. maí 2028.“ 

2) Í stað annarrar málsgreinar 8. gr. kemur eftirfarandi: 

„Hún fellur úr gildi 31. maí 2028.“ 

2. gr. 

Reglugerð þessi öðlast gildi á tuttugasta degi eftir að hún birtist í Stjórnartíðindum Evrópusambandsins. 

Reglugerð þessi er bindandi í heild sinni og gildir í öllum aðildarríkjunum án frekari lögfestingar. 

Gjört í Brussel 17. apríl 2023. 

 Fyrir hönd framkvæmdastjórnarinnar, 

Ursula VON DER LEYEN 

forseti. 

 __________  


